
Astudiaeth achos Cynhesrwydd Tai ac Iechyd a Llesiant yng Nghymru:
Taflen Wybodaeth i Gyfranogwyr

Mae’r ddogfen hon ar gael yn Saesneg / This document is available in English
[bookmark: _Hlk115869636]
Gofynnir i chi gymryd rhan mewn astudiaeth ymchwil sy'n cael ei chynnal gan  M.E.L Research (cwmni ymchwil i'r farchnad proffesiynol) ar ran Ymddiriedolaeth GIG Iechyd Cyhoeddus Cymru a Phrifysgol Bangor. Cyn i chi benderfynu a hoffech chi gymryd rhan, mae'n bwysig eich bod chi'n deall pam mae'r ymchwil yn cael ei wneud a beth mae'n ei olygu i chi. Cymerwch amser i ddarllen y wybodaeth ganlynol a phenderfynwch a ydych am gymryd rhan yn yr astudiaeth hon ai peidio. Gallwch hefyd gysylltu â ni os oes unrhyw beth nad yw’n glir neu os hoffech ragor o wybodaeth – mae’r manylion cyswllt ar ddiwedd y daflen wybodaeth hon.
1. Am beth mae'r astudiaeth a pham mae'n cael ei gwneud?
[bookmark: _Hlk121823737]Fe wnaethom ofyn i bobl yn arolwg dilynol Cynhesrwydd Tai ac Iechyd a Llesiant yng Nghymru (Ionawr-Chwefror 2023) sut y maent yn gwresogi eu cartref, ac am eu cysur personol, eu hiechyd a’u llesiant. Roedd y data a gasglwyd yn rhoi cipolwg ar sut mae pobl yng Nghymru yn cadw’n gynnes dros fisoedd y gaeaf. Nawr mae Ymddiriedolaeth GIG Iechyd Cyhoeddus Cymru a Phrifysgol Bangor am ddeall yn well sut mae pobl Cymru yn cadw'n gynnes gartref dros fisoedd y gaeaf ac yn bwriadu gwneud hyn trwy gasglu mesuriadau tymheredd yng nghartrefi pobl a thrwy ofyn rhai cwestiynau mwy manwl mewn cyfweliad. Bydd yr wybodaeth hon yn cael ei chysylltu ag atebion yr arolwg blaenorol gan ddefnyddio cod dynodwr personol; hynny yw, rhif arbennig y gall y tîm ymchwil yn unig adnabod person ohono. Mae’r astudiaeth hon yn bwysig gan y bydd yn rhoi gwybodaeth i ni i helpu i lywio gwasanaethau ac ymyriadau sydd wedi’u cynllunio i helpu pobl i ymdopi â chartrefi oer yn y gaeaf.
2. Pwy fydd yn cymryd rhan?
[bookmark: _Hlk120260311]Preswylwyr Cymru 18 oed a throsodd a gymerodd ran yn ein harolwg dilynol ar Gynhesrwydd Tai ac Iechyd a Llesiant yng Nghymru ym mis Ionawr-Chwefror 2023 ac sy'n dal i fyw yng Nghymru y gofynnir iddynt gymryd rhan yn yr astudiaeth hon. 
3. Sut byddwch yn cysylltu â mi?
Bydd Ymchwil M.E.L. ac Iechyd Cyhoeddus Cymru yn defnyddio’r dull cysylltu a ffefrir gennych (naill ai dros y ffôn neu drwy e-bost) a roddwyd i ni gennych chi pan wnaethoch ddarparu eich manylion cyswllt at ddibenion cymryd rhan mewn ymchwil yn y dyfodol ar ôl i chi gwblhau’r arolwg dilynol Cynhesrwydd Tai ac Iechyd a Llesiant yng Nghymru ym mis Ionawr-Chwefror 2023. 
[bookmark: _Hlk126834245]Dros y ffôn: Os mai’r ffôn oedd eich dewis ddull cysylltu, bydd cyfwelydd o M.E.L. Research yn cysylltu â chi dros y ffôn ac yn eich gwahodd i gymryd rhan.  Bydd y cyfweliadau ffôn yn cael eu recordio at ddibenion hyfforddi ac ansawdd; bydd y rhain yn cael eu rheoli gan M.E.L. Research a'u dileu dri mis ar ôl cymryd rhan. I gael rhagor o wybodaeth, ewch i hysbysiad preifatrwydd M.E.L. Research yma: https://melresearch.co.uk/privacy-policy/. Os na allwch ateb, gall M.E.L. anfon neges destun neu e-bost atoch (os yw'r manylion cyswllt hyn ar gael) i roi cyfle i chi gymryd rhan. 
Trwy e-bost: Os mai e-bost oedd eich dewis ddull cysylltu, byddwch wedi derbyn gwahoddiad e-bost (ynghyd â'r daflen wybodaeth hon) ac os oes gennych ddiddordeb mewn cymryd rhan gallwch ofyn am alwad yn ôl neu ffonio M.E.L. Research (0800 073 0348). Bydd neges atgoffa yn cael ei hanfon drwy e-bost gyda gwahoddiad e-bost arall a gallai M.E.L. Research hefyd eich ffonio neu anfon neges destun atoch (os yw'r manylion cyswllt hyn ar gael) i roi cyfle i chi gymryd rhan. 
Mae croeso i chi dynnu eich manylion cyswllt personol a'ch caniatâd i ni gysylltu â chi o'r astudiaeth unrhyw bryd drwy gysylltu â M.E.L Research: dros y ffôn 0800 073 0348 neu e-bost icc.arolwg@melresearch.co.uk.
4. A oes rhaid i mi gymryd rhan?
Mae cymryd rhan yn yr astudiaeth hon yn gwbl wirfoddol – chi sydd i benderfynu a ydych yn cymryd rhan. Rydych chi'n rhydd i roi'r gorau i gymryd rhan unrhyw bryd, heb roi rheswm. Ni fydd penderfyniad i wneud hyn yn effeithio ar eich hawliau, unrhyw driniaeth iechyd yn awr nac yn y dyfodol, nac unrhyw wasanaethau a gewch. 
Gallwch dynnu eich data yn ôl, gan gynnwys eich gwybodaeth gyswllt bersonol a'ch cydsyniad i rywun gysylltu â chi nes bod yr astudiaeth wedi cau drwy gysylltu â M.E.L. Research (fel uchod).
5. Pa iaith alla i ei defnyddio i gymryd rhan yn yr astudiaeth achos?
Rydym yn croesawu cyfranogiad yn y Gymraeg a'r Saesneg. Bydd M.E.L. Research yn cysylltu â chi yn eich dewis iaith a gofnodwyd yn ystod yr arolwg dilynol. 
Mae croeso i chi newid eich dewis iaith unrhyw bryd wrth gymryd rhan a gallwch wneud hynny drwy gysylltu â M.E.L. Research. 
6. Beth fydd yn cael ei ofyn i mi os byddaf yn cytuno i gymryd rhan?
Os byddwch yn cytuno i gymryd rhan, gofynnir i chi gymryd rhan yn y ddau gam canlynol: 
Cam Un: Dyfeisiau mesur “cofnodwr data” tymheredd a lleithder aer yn cael eu gosod yn eich cartref
Byddwn yn gofyn a fyddwch yn fodlon gosod dau gofnodwr data yn eich cartref am bedair i chwe wythnos, fel y gallwn gofnodi tymheredd a lleithder yr aer (swm y gwlybaniaeth yn yr aer yn eich cartref). Ni fydd unrhyw wybodaeth arall yn cael ei chasglu gan y cofnodwyr data, ac nid oes angen unrhyw fewnbwn megis Wi-Fi, gwefru na'u  plygio i mewn; byddant yn sefyll ar eu pen eu hunain. Rydym yn darparu mwy o wybodaeth ar ddiwedd y daflen hon am gofnodwyr data (Lascar Electronics EasyLog EL-USB-2+). Ni fydd angen i chi wneud unrhyw beth gyda'r cofnodwyr data. Byddwn yn trefnu i ymchwilydd M.E.L. ymweld â chi yn eich cartref ar amser sy'n gyfleus i chi. Bydd angen gosod y cofnodwyr data yn eich prif ardal fyw a'ch ystafell wely, oherwydd dyma’r ardaloedd y mae pobl yn treulio’r rhan fwyaf o’u hamser ynddynt gartref. 
Er mwyn trefnu i'r cofnodwyr data gael eu gosod yn eich cartref, gofynnir i chi roi eich cyfeiriad. Bydd M.E.L. Research hefyd yn defnyddio'ch cyfeiriad i ddarganfod y sgôr Tystysgrif Perfformiad Ynni (EPC) ar gyfer eich cartref ac i gael data tywydd lleol y Swyddfa Dywydd ar gyfer y cyfnod y mae'r cofnodwyr yn eich cartref. Pan fydd ymchwilydd M.E.L. yn ymweld â chi i osod y cofnodwyr data bydd yn gofyn i chi ym mha ardaloedd o'ch cartref rydych chi'n treulio'r rhan fwyaf o'ch amser ac yn trafod gyda chi ble y gellir gosod y cofnodwyr. Unwaith y bydd y cofnodwyr mewn man addas bydd yr ymchwilydd M.E.L. yn gofyn a all dynnu llun neu wneud diagram (gyda'ch caniatâd) o ble y cafodd ei osod. Yn ystod yr ymweliad hwn, byddwch hefyd yn cael pecyn rhagdaledig ar gyfer dychwelyd y cofnodwyr, a fyddech cystal â chadw hwn mewn lle diogel nes y cysylltir â chi. Bydd M.E.L. Research yn eich ffonio unwaith yn ystod y cyfnod monitro i wirio a fu unrhyw broblemau a bod y cofnodwyr yn dal yn eu lle. Ar ddiwedd y cyfnod monitro, bydd M.E.L. Research yn cysylltu â chi i ofyn ichi bacio’r cofnodwyr data gan ddefnyddio’r pecyn rhagdaledig a bydd yn cynnig trefnu negesydd i’w casglu. Os na allwch ddod o hyd i'ch pecyn rhagdaledig anfonir un newydd atoch. Unwaith y bydd y cofnodwyr data wedi'u dychwelyd, bydd y data tymheredd a lleithder yn cael eu lawrlwytho i gyfrifiadur diogel a bydd y data'n cael eu dileu o bob cofnodwr. 
Cam Dau: Cyfweliad ffôn un i un gydag ymchwilydd 
Fe'ch gwahoddir i gymryd rhan mewn cyfweliad i archwilio amrywiaeth o bynciau sy'n ymwneud â chynhesrwydd tai gan gynnwys sut rydych chi'n cadw'n gynnes gartref a sut rydych chi'n meddwl bod tymheredd eich cartref yn effeithio ar eich iechyd a'ch llesiant. Ni fydd y cyfweliad yn cael ei lywio gan y data tymheredd a lleithder a gasglwn. Er mwyn trefnu amser cyfleus i chi gymryd rhan yn y cyfweliad, pan fydd M.E.L. Research yn cysylltu â chi i drefnu i negesydd gasglu'r cofnodwyr, byddant hefyd yn gofyn am drefnu dyddiad ac amser ar gyfer cyfweliad ffôn. Bydd y cyfweliad hwn yn para tua 30 munud. Gellir defnyddio dyfyniadau uniongyrchol o'r cyfweliad mewn cyhoeddiadau neu gyflwyniadau yn y dyfodol ond bydd dyfyniadau o'r fath yn derbyn ffugenw ac ni fydd modd eich adnabod. 
Nid oes unrhyw atebion cywir neu anghywir, ac ni fydd unrhyw wybodaeth a roddwch yn effeithio ar unrhyw wasanaethau y byddwch yn eu defnyddio.  
7. Beth yw manteision posibl cymryd rhan?
[bookmark: _Hlk126835384][bookmark: _Hlk120272185]I ddiolch i chi am eich amser, cynigir talebau rhodd gwerth £30 i chi. Bydd M.E.L. Research yn gofyn am eich caniatâd i dderbyn y rhodd hon pan fyddant yn ymweld â'ch cartref i osod y cofnodwyr data. Bydd y rhodd hon yn cael ei hanfon atoch (gyda'ch caniatâd) ar ddiwedd yr astudiaeth. Mae croeso i chi wrthod y rhodd hon unrhyw bryd drwy roi gwybod i M.E.L. Research. 
Byddwch yn ymwybodol, os ydych yn derbyn budd-daliadau lles ar hyn o bryd, efallai y byddant yn cael eu heffeithio os byddwch yn derbyn y rhodd hon. Os ydych yn bryderus, gofynnwch am arweiniad gan Advicelink Cymru ar 0800 702 2020. Gellir dod o hyd i ragor o wybodaeth yma hefyd: https://www.nihr.ac.uk/documents/payment-guidance-for-members-of-the-public-considering-involvement-in-research/27372 
8. Beth yw'r niwed posibl o gymryd rhan?
Nid oes unrhyw niwed disgwyliedig o'r cofnodwyr data sy'n cael eu gosod yn eich cartref. O ran y cyfweliadau, efallai y gwelwch y gallai rhai o’r cwestiynau ynghylch gallu gwresogi eich cartref arwain at bryder neu anghysur o ystyried costau byw uchel. Os ydych chi'n teimlo'n anghyfforddus yn ateb cwestiwn, yna nid oes rhaid ichi ateb y cwestiwn hwnnw. Ar ddiwedd y cam monitro tymheredd, bydd pob person sy'n cymryd rhan yn cael taflen ôl-drafod bapur sy'n cynnwys gwybodaeth am wasanaethau ariannol, tai ac iechyd. Mae’r daflen ôl-drafod yn cynnwys manylion cyswllt Advicelink Cymru, Cyngor ar Bopeth, StepChange, MIND, National Energy Action, Cymru Gynnes, Nyth a mwy.  Ar ddiwedd y cyfweliad, bydd yr ymchwilydd yn cyfeirio at y daflen ôl-drafod hon ac os oes angen copi newydd arnoch, bydd ar gael ar dudalen we Iechyd Cyhoeddus Cymru, neu gallwch ofyn am gopi drwy e-bost neu’r post. 
9. Beth os nad wyf yn hapus â'r astudiaeth? 
Mae pob ymchwilydd fel rhan o’r astudiaeth hon (Iechyd Cyhoeddus Cymru, Prifysgol Bangor ac Ymchwil M.E.L.) wedi’u hyfforddi a byddant yn eich trin yn deg a chyda pharch. Fodd bynnag, os oes gennych unrhyw bryderon am yr astudiaeth, gan gynnwys y ffordd y cysylltwyd â chi neu y cawsoch eich trin, cysylltwch â M.E.L. Research dros y ffôn 0800 073 0348 neu e-bost icc.arolwg@melresearch.co.uk. Fel arall, gallwch gysylltu â thîm ymchwil Iechyd Cyhoeddus Cymru.
10. Sut bydd y ffaith fy mod yn cymryd rhan a'm hatebion yn cael eu cadw'n gyfrinachol?
Mae eich atebion gonest yn bwysig i ni a bydd y wybodaeth a roddwch yn cael ei chadw'n gwbl gyfrinachol. Ni fydd yr ymchwilwyr o M.E.L. Rsearch ac Iechyd Cyhoeddus Cymru  yn dweud wrth unrhyw un eich bod wedi cymryd rhan a bydd eich atebion yn derbyn ffugenw ac yn cael eu cysylltu â'ch atebion yn yr arolwg blaenorol gan ddefnyddio cod dynodwr personol; hynny yw, rhif arbennig y gall y tîm ymchwil yn unig eich adnabod ohono. Nid oes gan Brifysgol Bangor fynediad i'ch manylion cyswllt personol.
Os byddwch yn cytuno i gymryd rhan, byddwn yn parhau i storio eich enw a'ch manylion cyswllt fel y gallwn ddilyn i fyny gyda chi ar gyfer y cyfweliad. Bydd eich enw a’ch manylion cyswllt yn cael eu storio ar wahân i unrhyw ddata arall a’u cadw nes bod yr holl waith ymchwil yn y dyfodol wedi’i gwblhau, y disgwylir iddo fod ym mis Rhagfyr 2023. Mae croeso i chi dynnu eich manylion cyswllt personol yn ôl unrhyw bryd drwy gysylltu â M.E.L. Research: dros y ffôn 0800 073 0348 neu e-bost icc.arolwg@melresearch.co.uk.  
Ni fydd eich atebion yn cael eu rhannu ag unrhyw un y tu hwnt i’r tîm ymchwil, ONI BAI eich bod yn datgelu bwriad i niweidio eich hun neu rywun arall, gwybodaeth sy’n nodi y gallai rhywun achosi risg difrifol o niwed i chi neu’r cyhoedd, neu’r bwriad i gyflawni gweithred o derfysgaeth. Byddai hyn yn cael ei drafod gyda chi cyn dweud wrth unrhyw un arall.

11. Sut bydd fy nata yn cael eu storio neu eu defnyddio? 
Mae'r holl wybodaeth yn cael ei thrin yn gyfrinachol a bydd yn cael ei storio'n ddiogel. Dim ond unigolion awdurdodedig gan Iechyd Cyhoeddus Cymru ac Ymchwil M.E.L fydd â mynediad at eich gwybodaeth gyswllt. Bydd Prifysgol Bangor yn cadw ffeiliau data â ffugenw ond nid oes ganddynt fynediad i'r data cyswllt personol. Ni fydd unrhyw unigolion yn cael eu disgrifio na'u hadnabod mewn unrhyw adroddiadau neu bapurau a allai ddeillio o'r astudiaeth hon. Mae hysbysiad preifatrwydd Iechyd Cyhoeddus Cymru ar gael yma: https://icc.gig.cymru/defnydd-y-safle/hysbysiad-preifatrwydd/  
Bydd eich gwybodaeth bersonol yn cael ei storio nes bod y prosiect wedi’i gwblhau, y disgwylir iddo fod ym mis Rhagfyr 2023, ac yn unol â pholisi Iechyd Cyhoeddus Cymru. Fodd bynnag, os bydd y dyddiad hwn yn newid, byddwn yn rhoi gwybod i chi drwy'r dull cysylltu sydd orau gennych.  
[bookmark: _Hlk115864420]Gallwch ddarganfod mwy am sut rydym yn defnyddio eich gwybodaeth trwy anfon e-bost at GIG.gwres@wales.nhs.uk neu john.lawson@wales.nhs.uk. 
12. A allaf dynnu'n ôl o'r astudiaeth? 
Mae croeso i chi dynnu'n ôl o'r astudiaeth unrhyw bryd drwy gysylltu â M.E.L Research: dros y ffôn 0800 073 0348 neu e-bost icc.arolwg@melresearch.co.uk. Gallwch ofyn i dynnu eich gwybodaeth gyswllt bersonol (enw, cyfeiriad a rhif ffôn a/neu e-bost) neu'ch data yn ôl o ran dadansoddi yn y dyfodol, neu'r ddau. Unwaith y bydd eich hysbysiad tynnu'n ôl yn cael ei dderbyn, bydd eich data yn cael eu dileu, ac ni fyddwn yn cysylltu â chi eto. 
13. Sut bydd y wybodaeth a roddaf yn cael ei defnyddio a beth fydd yn digwydd i ganlyniadau'r astudiaeth?
Gellir cyhoeddi canfyddiadau’r astudiaeth mewn ystod o allbynnau gan gynnwys adroddiadau, cyflwyniadau cynhadledd, a phapurau academaidd. Lle bo modd, bydd canfyddiadau’r astudiaeth yn cael eu rhannu’n gyhoeddus a byddant ar gael ar wefan Iechyd Cyhoeddus Cymru: www.icc.gig.cymru. At hynny, os hoffech gopi o'r canfyddiadau, cysylltwch â'r Tîm Ymchwil. Disgwylir y bydd allbynnau cyntaf y canfyddiadau ar gael erbyn diwedd 2023. 
14. Pwy sy'n trefnu'r ymchwil? 
Trefnir yr ymchwil gan Ganolfan Gydweithredol Sefydliad Iechyd y Byd (WHO) ar Fuddsoddi ar gyfer Iechyd a Llesiant yn Iechyd Cyhoeddus Cymru ac Uned Cydweithredu Iechyd y Cyhoedd, Prifysgol Bangor. Mae M.E.L. Research wedi cael ei gomisiynu gan Iechyd Cyhoeddus Cymru i gefnogi gyda chyflawni prosiectau a chasglu data. 
15. Pwy sy'n ariannu'r ymchwil?
Ariannir yr ymchwil gan Iechyd Cyhoeddus Cymru.
16. Pwy sydd wedi adolygu'r astudiaeth?
Adolygwyd yr astudiaeth hon gan Bwyllgor Moeseg Academaidd Gofal Iechyd a Gwyddorau Meddygol Prifysgol Bangor (cyfeirnod cymeradwyaeth foesegol Prifysgol Bangor 023-17292). Mae Pwyllgor Moeseg Ymchwil yn grŵp o bobl annibynnol sy'n adolygu ymchwil i amddiffyn urddas, hawliau, diogelwch a llesiant cyfranogwyr ac ymchwilwyr. Mae’r astudiaeth hefyd wedi’i hadolygu gan Swyddfa Ymchwil a Datblygu Iechyd Cyhoeddus Cymru.
17. Manylion cyswllt
	Os oes angen rhagor o wybodaeth arnoch am yr astudiaeth hon neu os hoffech roi adborth, cysylltwch ag ymchwil M.E.L: 
	Os oes gennych unrhyw gwestiynau eraill, cysylltwch ag Iechyd Cyhoeddus Cymru yn:

	Cwmni Ymchwil i'r Farchnad: M.E.L Research
Cyfarwyddwr Ymchwil Meintiol: Steve Handley
Somerset House
37 Temple St
Birmingham
B2 5DP
Ffôn (Rhadffôn): 0800 073 0348
E-bost: icc.arolwg@melresearch.co.uk
	Y Tîm Ymchwil
Prif ymchwilydd: Dr Hayley Janssen 
Iechyd Cyhoeddus Cymru
Tŷ Clwydian,
Parc Technoleg Wrecsam
Wrecsam
LL13 7YP
E-bost: GIG.gwres@wales.nhs.uk 




Cyswllt annibynnol ar gyfer cwynion: cwynion.iechydcyhoedduscymru@wales.nhs.uk 
18. Adnoddau
Mae gwybodaeth ac adnoddau astudio ychwanegol ar gael ar ein tudalen we Iechyd Cyhoeddus Cymru: 
https://icc.gig.cymru/arolwg-dilynol-cynhesrwydd-tai-ac-iechyd-a-llesiant-yng-nghymru/ 

